
పరమయోగివిలాసము.












ఘనపాశములఁ గూడఁగట్టినముడుపు 

తనుదానె యతనిపాదములపై వ్రాలెఁ 

దోడనే మొఱసె దుందుభులు రంభాదు 

లాడిరి కొనియాడి రఖిలభూసురులు 

సురలు మోదించిరి సొరిది నందంద 

విరివాన కురిసె కావిరియెల్ల విరిసె 

నప్పు డారాజేంద్రుఁ డంతరంగమున 

నుప్పొంగి పొంగి యయ్యోగినాయకుని 

బదపద్మముల వ్రాలిలి పరమానురక్తిఁ 

బదివేలతెఱఁగులఁ బ్రణుతిఁ గావించి

యోపావనాత్మ! యోయోగీంద్రచంద్ర! 

నాపాలిదైవంబ ననుఁ గన్నతండ్రి! 

యనుచు నానందబాష్పాంబుపూరములు 

నినుపార నాయోగినీరజమిత్రుఁ 

బ్రచురమాల్యాంబరాభరణుఁ గావించి 

రుచిరదంతావళారూడుగాఁ జేసి 

బహుతరచతురంగబలపుత్త్ర మిత్ర 

సహితుఁడై యనుచరుచందానఁ గొలిచి 

తనపురంబెల్లఁ బ్రదక్షిణగతుల 

నెనలేనివేడుక నేగించుతఱిని

